ZERGA ADMINISTRAZIOKO ESTATUKO AGENTZIAREN ETA EUSKAL AUTONOMIA ERKIDEGOAREN ARTEKO LANKIDETZA HITZARMENA, ZERGETARAKO EZ DEN INFORMAZIOA EMATEKO 

  

PARTE HARTU DUTENAK 

   Batetik, Juan Manuel López Carbajo jauna, Zerga Administrazioko Estatuko Agentziaren zuzendari nagusia, erakunde horren ordezkari

Zerga Administrazioko Estatuko Agentziaren Lehendakariaren 2010eko irailaren 24ko Ebazpenean ezarritakoaren arabera, hitzarmen honen sinadura zuzendari nagusiaren esku uzten duena.

   Bestetik, Idoia Mendia Cueva andrea, Euskal Autonomia Erkidegoko Justizia eta Herri Administrazioko sailburua (maiatzaren 8ko 8/2009 Dekretuaren bidez izendatu zuten kargu horretarako). Honek Justizia eta Herri Administrazio Sailaren egitura organikoa eta funtzionala ezartzen dituen abuztuaren 28ko 472/2009 Dekretuak emandako eskumenez baliatuta jardun du, Euskal Autonomia Erkidegoko Administrazio Orokorraren izenean eta haren ordezkari gisa, eta Jaurlaritzaren Kontseiluaren 2010eko ekainaren biko Akordioan xedatutakoarekin bat etorriz.

   Aldeek hitzarmena formalizatzeko gaitasuna onartu diote elkarri. 

ADIERAZI DUTENA 

I

   Zerga Administrazioko Estatuko Agentzia Zuzenbide Publikoko erakundea da eta abenduaren 27ko 31/1990 Legeko 103.Bat.2 artikuluaren arabera (BOE, 28koa) beraren egitekoa Estatuko zerga eta aduana sistema aplikatzea da haren izenean eta beraren ordezkari gisa, bai eta legez edo hitzarmen bidez kudeatzeko agintzen zaion Estatuko edo Europar Batasuneko beste administrazio eta erakunde publiko batzuen errekurtsoak ere. 

   Euskal Autonomia Erkidegoak bere interesak kudeatzeko eskumenak dauzka eta ahalmena dauka Estatuko Administrazioarekin lankidetza hitzarmenak sinatzeko bitarteko elektronikoen, informatikoen eta telematikoen erabilera arautzen duen abenduaren 18ko 232/2007 Dekretuko 26. artikuluan ezarritakoaren ondorioz informazioa trukatzeko. 

II

   Herri administrazioen arteko harremanetan elkarri laguntzea nagusi izan behar dela kontuan hartuta eta Herri Administrazioen Araubide Juridikoari eta Administrazio Prozedura Erkideari buruzko azaroaren 26ko 30/1992 Legeko 4.1.c) artikuluan ezarritako printzipioari lotuta, aldeen ordezkariek uste dute bien helburuak lortzeko oso onuragarria litzatekeela sistema egonkor bat ezartzea Zerga Administrazioko Estatuko Agentziak aldizka zergen arloko informazioa emateko Euskal Autonomia Erkidegoko Administrazio Orokorrari. 

   Informazio hornidura horren aldeko dira zergadunen eskubideei eta bermeei buruzko legeria, batetik, eta herri administrazioei zergen arloko informazioa ematea arautu duen legeria, bestetik. 

   Izan ere, Zergei buruzko abenduaren 17ko 58/2003 Lege Orokorreko 3.2 eta 34.1.g) artikuluetan ezarri den bezala, betebehar formalak betetzeak eragiten dituen zeharkako kostuen proportzionaltasunaren eta eraginkortasunaren eta haiek mugatzearen printzipioetan oinarrituko da zerga sistemaren aplikazioa, eta zergadunek aurkezten dituzten aitorpenen ziurtagiriak eta kopiak eska ditzakete. 

   Beste herri administrazio batzuei zergen arloko informazioa ematea dela eta, aurrean aipatutako 58/2003 Legeko 95. artikuluko 1.k) atalean ezarri da herri administrazioei beren egitekoetarako behar duten informazioa lagako zaiela zergapekoek baimena eman ondoren; artikulu bereko 2. atalean ezarri da halako kasuetan lagatzen den zerga informazioa batik bat baliabide informatikoen edo telematikoen bitartez eman behar dela. Herri administrazioek informazioa bitarteko horiez baliatuta eskuratu ahal badute, ezin eskatu izango diete interesdunei aurkezteko informazioaren inguruko ziurtagiria, Zerga Administrazioak emana. 

   Ildo beretik, herritarrek zerbitzu publikoak baliabide elektronikoen bitartez erabiltzeari buruzko ekainaren 22ko 11/2007 Legeko 9. artikuluan ezarri denez, 6.2.b) atalean onartutako eskubidea behar bezala baliatu ahal izateko, administrazio bakoitzak bideak ezarri beharko ditu gainerako administrazioek eskura ahal izan ditzaten euskarri elektronikoan dauzkan interesdunei buruzko datuak, eta gainera datu jakin batzuk soilik erabili ahal izango dira truke honetan, hain zuzen ere administrazioek beren eskumeneko prozedurak eta jarduketak izapidetzeko eta ebazteko indarreko arautegiaren arabera herritarrei eskatzen dizkieten datuak. 

   Aurrean aipatutako 6.2 b) atalean ezarri da herritarrek ez dutela zertan eman herri administrazioek badituzten datuak eta agiriak. Horrez gainera ezarri da herri administrazioek baliabide elektronikoak erabili ahal dituztela datu pertsonalak biltzeko, baldin eta interesdunek baimena ematen badute, Datu Pertsonalak Babesteko abenduaren 13ko 15/1999 Lege Organikoan ezarritakoarekin bat etorriz, edo legearen mailako arau batek hala ezartzen badu, eskatutako datuei eta agiriei aplikatu beharreko arautegian murrizpenak egon ezean. Gainera, herritarren baimena baliabide elektronikoen bitartez eskatu eta eman ahal izango dela ere ezarri da. 

   Beste alde batetik, lege bereko 27.7 artikuluan ezarri da herri administrazioek ahal dela baliabide elektronikoak erabiliko dituztela beren arteko komunikazioetarako eta komunikazio horietan bete beharreko baldintzak herri administrazioen artean itunduko dituztela. 

   Azkenik, produktibitatea hobetzeko erreformei buruzko azaroaren 18ko 24/2005 Legeko hirugarren xedapen gehigarriaren arabera, pertsona baten inguruko informazioa lagatzeko haren baimena behar bada, eskatu egin behar zaio; ematen ez badu, ziurtagiria aurkezteko eskatu behar zaio. 

   Hitzarmena sinatu duten aldeek eraginkortasuna eduki behar dute kontuan beren eskumenak erabiltzean; hori dela eta, zerga informazioa emateko ezartzen duten sistemak bi helburu hauek lortu behar ditu: batetik, Euskal Autonomia Erkidegoko Administrazio Orokorrari aukera eman behar dio bere egitekoak burutzeko behar dituen informazio zehatza eskuratzeko; bestetik, informazio trukearen kostuak txikitu behar ditu, hitzarmena sinatu duten administrazioek zein herritarrek eta enpresek jasaten dituztenak. Sistema hori teknologia modernoez baliatuta taxutuko da eta hitzarmen honek arautuko du; izan ere, hainbat pertsonaren datuak emango dira eta hornikuntza hori aldian-aldian eta eten gabe egiaztatu beharko da. 

   Nolanahi ere, hitzarmen hau aplikatuta informazioa hornitzen denean, herritarren ohorerako eskubidea eta norbere eta familiaren intimitatea izateko eskubidea eta datu pertsonalen babeserako eskubidea errespetatu behar dira (Espainiako Konstituzioko 18. artikuluko 1. eta 4. atalak, Datu Pertsonalen Babesari buruzko abenduaren 13ko 15/1999 Lege Organikoan ezarritakoaren arabera). 

III

   Herri Administrazioen Araubide Juridikoari eta Administrazio Prozedura Erkideari buruzko azaroaren 26ko 30/1992 Legeko 13. xedapen gehigarrian ezarri den bezala, Estatuko Administrazio Orokorraren esparruan ministerioetako sailetako titularrek eta haiei lotuta edo atxikita dauden herri erakundeetako buruek eta zuzendariek 6. artikuluan ezarritako hitzarmenak sinatu ahal dituzte, aurrekontu-araudiak ematen dizkien ahalmenez baliatuta eta ezarritako izapideak eginez gero. Hitzarmenak izenpetzeko araubidea eta, bidezkoa izanez gero, horretarako baimena ematekoa, baita prozedura eta forma aldetik bete beharrekoak ere, aurretiaz erregelamenduz ezarriko den prozeduraren araberakoak izango dira. 

   Beste alde batetik, Ekonomia eta Ogasun Ministerioaren 1999ko azaroaren 18ko Aginduko 4.5 artikuluan ezarritakoaren arabera Zerga Administrazioko Estatuko Agentziaren lehendakariak dauka ahalmena lankidetza hitzarmenak sinatzeko Aginduan ezarritakoaren arabera zergen arloko informazioaren lagapena jaso dezaketen herri administrazioekin. 

Hala ere, Zerga Administrazioko Estatuko Agentziaren Lehendakariaren 2010eko irailaren 24ko Ebazpenean ezarritakoaren arabera, hitzarmen honen sinadura zuzendari nagusiaren esku uzten da.

  Euskal Autonomia Erkidegoko Jaurlaritzaren Kontseiluaren 2010eko ekainaren 8ko Akordioaren bitartez baimena eman zen hitzarmen hau egiteko eta Justizia eta Herri Administrazioko sailburua den Idoia Mendia Cueva andreari ahalmena eman zitzaion sinatzeko.

IV 

   Ondorioz, juridikoki bidezkoa denez sistema egonkor bat ezartzea Zerga Administrazioko Estatuko Agentziak aldizka zergen arloko informazioa emateko Euskal Autonomia Erkidegoko Administrazio Orokorrari eta bete direnez Zerga Administrazioko Estatuko Agentziako Zuzendaritza Nagusiaren martxoaren 31ko 2/2004 Jarraibidean ezarritako aginduzko izapide guztiak (Zerga Agentziako Zerbitzu Juridikoak egin du hitzarmenari buruzko txostena, batik bat), aldeek lankidetza hitzarmen hau sinatu dute. 

KLAUSULAK

   LEHENENGOA.- Hitzarmenaren xedea. 

   1.- Hauxe da hitzarmen honen xedea: Zerga Administrazioko Estatuko Agentziak (hemendik aurrera Zerga Agentzia) Euskal Autonomia Erkidegoko Administrazio Orokorrari informazioa emateko baldintzak eta prozedurak finkatzen dituen lankidetza-esparru orokorra ezartzea, kontuan hartuta informazioan aipatzen diren pertsonen eskubideak zaindu behar direla. 

   2.- Hitzarmena gorabehera, bertan arautzen ez diren kasuetan Zerga Agentziak eta Euskal Autonomia Erkidegoko Administrazio Orokorrak antolamendu juridikoan ezarritakoaren arabera trukatuko dute informazioa, batez ere zerga eta aduana iruzurraren kontrako borrokarako eta funts publikoen edo Europar Batasunaren kargurako laguntza eta diru-laguntzen inguruko iruzurraren kontrako borrokarako behar dena. 

   BIGARRENA.- Hitzarmenaren helburua. 

   Zerga Agentziaren informazio-lagapenaren xede bakarra kasu jakin batzuetan Euskal Autonomia Erkidegoko Administrazio Orokorrari bere egitekoak burutzen laguntzea izango da: batetik, indarreko arautegiaren arabera eskumenak erabiltzeko Zerga Agentziaren agiriren bat aurkeztu behar denean (ziurtagiria, interesdunen zerga aitorpenak -jatorrizkoak, kopiak zein ziurtagiriak- edo bestelako komunikazioak, batik bat aitorpena aurkeztu beharrik ez dutenei buruzkoak); bestetik, arautegian ezarritakoarekin bat etorriz berariazko baimena ematen duten interesdunen zerga informazioa laga daitekeenean. Kasu horietan informazioa Zerga Agentziari eskatuko zaio zuzenean, aipatu egitekoak burutzeko beharrezkoa bada eta hainbat interesdun edo ukituri badagokie. 

   HIRUGARRENA.- Interesdunen baimena. 

   Zerga informazioa lagatzeko ezinbestekoa izango da aurretik interesdunek berariazko baimena ematea Zergei buruzko 58/2003 Lege Orokorreko 95.1.k) artikuluan ezarritakoaren arabera, 1999ko azaroaren 18ko Aginduko 2.4 artikuluan ezarritakoarekin bat etorriz eta bertako bermeak aplikatuta. 

   LAUGARRENA.- Informazioa jasoko dutenak. 

   Zerga Agentziak lagatzen duen informazioa lagapena justifikatzen duten eskumenak eratxikita dituzten Administrazio Orokorreko organoek soilik eskuratu ahal izango dute, fiskalizaziokoek ere. Inolaz ere ezin dute jaso informazio hori hitzarmen honetako bigarren klausulan adierazitakoez beste egiteko batzuk dituzten organoek eta erakundeek. 

   Gainera, ez da ahaztu behar Zerga Agentziak lagatzen duen informazioa lagapena justifikatzen duten xedeetarako erabili behar dela, hau da, eskaeran aipatzen dena egiteko. Zerga Agentziaren lagapena hartzen dutenek inolaz ere ezin laga izango die informazioa hirugarren batzuei. 

   BOSGARRENA.- Hitzarmen honetan finkatutako informazio horniduretan aplikatuko diren printzipioak eta arauak. 

   Hitzarmen honen esparruan informazioa ematen duenean, Zerga Agentzia 1999ko azaroaren 18ko Aginduko 6. artikuluan ezarritako arauei eta printzipioei lotuko zaie. 

   SEIGARRENA.- Datuen izaera.

   Zerga Agentziak zergadunek eta informazioa helarazi behar duten gainerakoek aitortutako datuak emango ditu. Oro har, datuok ez dira egiaztatzen automatizatu baino lehen. Hala ere, helarazitako datuak Zerga Administrazioak egiaztatuta badauzka, egiaztatutakoak emango dira. 

   Zerga Agentziak eta Euskal Autonomia Erkidegoko Administrazio Orokorrak emandako informazioaren izaerari eta edukiari buruzko azalpenak eta argibideak eskatu ahal izango dizkiote elkarri. 

   ZAZPIGARRENA.- Informazioa aldizka emateko prozedura. 

   A) ALTA. 

   1.- Hitzarmen hau sinatu ondoren, hitzarmenari atxikitzen zaizkion Euskal Autonomia Erkidegoko Administrazio Orokorreko organoek eta haren menpeko Zuzenbide Publikoko erakundeek ondoko datuak biltzen dituen dokumentazioa bidali beharko diote Zerga Agentziaren Euskadiko Ordezkaritza Bereziari: 

       . Hitzarmenari atxiki nahi zaion organoaren edo Zuzenbide Publikoko erakundearen identifikazio datuak (izena, helbidea, telefonoa, etab.). 

   . Zertarako erabiliko den informazioa. 

   . Eskatzailearen prozedura edo egitekoa. 

   . Organoaren edo Zuzenbide Publikoko erakundearen eskumena (aplikatzen zaion arautegia zehaztuta). 

   . Nolako informazioa eskatu den; aurretik baliabide telematikoen edo informatikoen bitartez emateko itundutako motetako bat izan behar da. 

   . Zerga informazioaren egokitasunari, garrantziari eta erabilgarritasunari buruzko azalpena. 

   2.- Dokumentazioa aztertu eta eskabideak hitzarmenean ezarritakoarekin bat datozela egiaztatu ondoren (horretan, behar izanez gero, hamabigarren klausulan aipatzen den Koordinazio eta Jarraipeneko Batzorde Mistoak lagunduko du), Zerga Agentziaren Euskadiko ordezkari bereziak horren berri emango die Zerga Informatikaren Atalari, alta eman diezaion organoari edo Zuzenbide Publiko erakundeari informazioa telematikoki hornitzeko aplikazio egokian, eta Euskal Autonomia Erkidegoko Administrazio Orokorrari. 

   3.- Geroago beste organo edo Zuzenbide Publikoko erakunde batek informazioa telematikoki hornitzeko aplikazioari atxiki nahi izanez gero, aurreko ataletan azaldutako prozedura bera aplikatuko da. 

   B) INFORMAZIOA ESKATZEA ETA EMATEA. 

   a) Eskaera. 

   Informazioa eskuratu nahi izanez gero, baimendutako Euskal Autonomia Erkidegoko Administrazio Orokorreko organoek eta haren menpeko Zuzenbide Publikoko erakundeek ondoko datuak biltzen dituen eskaera bidali beharko diote telematikoki Zerga Agentziari: informazioa dagokien interesdunen datu guztiak eta eskatzen den informazioaren azalpena. Ezarritako motekin bat datorren informazioa soilik eska daiteke, eta egitekoak burutzeko ezinbestean behar dena baino ez. 

   Gainera, eskaeran adierazi behar da interesdunek berariazko baimena eman dutela beren datuak hornitzeko eta ez dutela baimena ezeztatu, eta baimena dela eta kontuan izan dela 1999ko azaroaren 18ko Aginduko 2.4 artikuluan ezarritako guztia. 

   b) Izapideak eta erantzuna. 

   Eskaera jasotakoan bidezko egiaztapenak eta prozesuak egingo dira, eta gero Zerga Informatikaren Atalak eskatutako informazioa bidaliko du. Eskaeraren bat onartzen ez bada, erantzunean arrazoia azalduko zaio eskatzaileari, oker egon dena zuzen dezan, nahi izanez gero. 

   c) Formatua. 

   Hitzarmen honen aplikazioan eraginkortasuna eta kostuak gutxitzea aintzat hartu beharreko irizpideak direnez gero, eskaerak eta informazioa baliabide informatikoen edo telematikoen bitartez bidaliko dira. Hain zuzen ere, Zerga Agentziak bere organoek zerga ziurtagiri elektronikoak emateko ezartzen duen moduan bidali ahal izango dira. 

   d) Aldaketak. 

   Hornitu beharreko informazioaren edukia eta hornikuntzaren aldizkakotasuna hitzarmeneko hamabigarren klausulan ezarritako Koordinazio eta Jarraipeneko Batzorde Mistoaren erabakiz aldatu ahal izango dira. Gainera, Batzordeak hitzarmen honetan informazioa emateko araututako prozeduraren inguruko zernahi zehaztu dezake hura aurreratzeko. 

   C) SOLASKIDE BAKARRA. 

   Zerga Agentziak eta Euskal Autonomia Erkidegoko Administrazio Orokorrak organo berezi bana eduki dute hitzarmenaren aplikazioan sortzen diren gorabeherak edo gatazkak konpontzeko; halakoetan hitzarmeneko aldeek nahi dutenera jo ahal izango dute. Bi organo horiek ordezkari bana edukiko dute hamabigarren klausulan ezarritako Koordinazio eta Jarraipeneko Batzorde Mistoan. 

   Zerga Agentzian organo hori Euskadiko Ordezkaritza Bereziko Eskualdeko Informatika Bulegoa izango da. Euskal Autonomia Erkidegoko Administrazio Orokorrean eginkizun hori Berrikuntzaren eta Administrazio Elektronikoaren Zuzendaritzak edukiko du. 

   ZORTZIGARRENA.- Emandako datuen kontrola eta segurtasuna. 

   1. Ematen diren datuen kontrolerako eta segurtasunerako ondoko hauetan xedatutakoa aplikatuko da: Datu Pertsonalen Babesari buruzko abenduaren 13ko 15/1999 Lege Organikoa; 15/1999 Lege Organikoa garatzen duen araudia onetsi duen abenduaren 21eko 1720/2007 Errege Dekretua; Zerga Agentziak eta Euskal Autonomia Erkidegoko Administrazio Orokorrak onartutako segurtasun agiriak.

   2. Kontrol hauek ezarri dira hitzarmen hau dela bide ematen den informazioa eskuratzeko, zaintzeko eta erabiltzeko: 

   a) Informazioa eskuratzen duen erakundearen barruko kontrola. Euskal Autonomia Erkidegoko Administrazio Orokorrak bere menpeko agintaritzek, funtzionarioek eta gainerako langileek jasotako datuak nola zaintzen eta erabiltzen dituzten kontrolatu behar du eta kontrolaren emaitzen berri eman behar dio Koordinazio eta Jarraipeneko Batzorde Mistoari. 

   b) Informazioa ematen duen erakundearen kontrola. Zerga Agentziaren Barne Ikuskaritza Zerbitzuak beste jarduketa batzuk egin ahal izango ditu lagatako informazioa behar bezala lortzen eta erabiltzen den eta aplikatu beharreko baldintzak (arauzkoak eta konbentzionalak) betetzen diren egiaztatzeko. 

   BEDERATZIGARRENA.- Datuak isilpean gorde beharra. 

   1.- Agintariek, funtzionarioek eta gainerako langileek erabat isilpean gorde behar dituzte hitzarmen hau dela bide eskuratzen dituzten datu eta informazio guztiak. 

   2.- Agintari, funtzionario edo bestelako langile batek hitzarmen hau dela bide ematen den informazioa gaizki erabiltzen badu, atxikita dagoen administrazioak erabilpen txarraren ondoriozko erantzukizunak argitzeko espedientea ireki eta amaitu beharko du, bai eta erantzukizun administratiboak eskatu ere, halakorik egonez gero. 

   HAMARGARRENA.- Jarduketak artxibatzea. 

   Administrazioek lagatako datuen zaintzaren eta erabilpenaren kontrolez bildutako dokumentazioa hiru urtean gorde behar da gutxienez. Hain zuzen ere, Euskal Autonomia Erkidegoko Administrazio Orokorrak interesdunek baimena adierazteko aurkeztutako agiriak gorde behar ditu. 

   HAMAIKAGARRENA.- Informazio horniduraren ondorioak. 

   Zergei buruzko 58/2003 Lege Orokorreko 95.2 artikuluan eta 1999ko azaroaren 18ko Aginduko 9. artikuluan ezarritakoarekin bat etorriz, Euskal Autonomia Erkidegoko Administrazio Orokorrak lankidetza hitzarmen hau dela bide eskuratzen badu bere egitekoak burutzeko behar duen zerga informazio guztia, interesdunei ez die eskatuko Zerga Agentziak emandako ziurtagiririk, eta aitorpena aurkeztu beharrik ez dutenei ez die eskatuko zerga aitorpenik (jatorrizkoak, kopiak zein ziurtagiriak), ez Zerga Agentziaren bestelako komunikaziorik. Hitzarmen hau dela bide ematen den informazioaren ondorio bakarrak beraren xedearen eta helburuaren ondoriozkoak izango dira. Beraz, informazioak ez du sortuko inolako eskubiderik ez eskubide igurikimenik interesdun edo ukituen alde, eta ez du etengo beraren xede diren prozeduretako eskubide eta betebeharren preskripzioa. Halaber, emandako informazioak ez du eraginik izango egiaztapen eta ikerketa jarduketen eta datuen aldaketen emaitzetan. 

   HAMABIGARRENA.- Koordinazio eta Jarraipeneko Batzorde Mistoa. 

   Koordinazio eta Jarraipeneko Batzorde Mistoa sortuko da hitzarmena betetzeko egin beharreko jarduerak koordinatzeko, gainikusteko eta kontrolatzeko. Kide hauek izango ditu: Zerga Administrazioko Estatuko Agentziako zuzendari nagusiak izendatuko duen ordezkari bat, Gobernuaren Euskal Autonomia Erkidegoko Ordezkaritzak izendatuko duen ordezkari bat (Zerga Agentziaren Euskadiko ordezkari bereziak proposatuko dio) eta Euskal Autonomia Erkidegoko Administrazio Orokorrak izendatuko dituen bi ordezkari. 

   Batzordeak beharrezkotzat jotzen dituen funtzionario guztiak hartu ahal izango ditu aholkulari; hauek hitz egiteko eskubidea baizik ez dute edukiko. 

   Batzordea aldeetako batek eskatzen duen guztietan bilduko da; hori gorabehera, gutxienez sei hilean behin bilduko da lankidetzaren ondorioak eta gorabeherak aztertzeko. 

   Hitzarmen honen interpretazioa eta betetzea direla eta sortzen diren auziak Koordinazio eta Jarraipeneko Batzorde Mistoak ebatziko ditu. 

   Klausula honetan berariaz ezarrita ez dagoen guztian, Koordinazio eta Jarraipeneko Batzorde Mistoaren jarduna eta araubide juridikoa Herri Administrazioen Araubide Juridikoari eta Administrazio Prozedura Erkideari buruzko azaroaren 26ko 30/1992 Legeko II. tituluko II. kapituluan xedatutakoari lotuko zaizkio. 

   HAMAHIRUGARRENA.- Hitzarmenaren aplikazioaren emaitzak. 

   Hitzarmena eraginkorra den ebaluatzeko asmoarekin, Zerga Agentziak eta Euskal Autonomia Erkidegoko Administrazio Orokorrak konpromisoa hartu dute gutxienez sei hilean behin zehazteko haren itzalpean egiten den lankidetzaren emaitzak. Emaitza horiek, gero, Koordinazio eta Jarraipeneko Batzorde Mistoak aztertuko ditu. 

   HAMALAUGARRENA.- Indarraldia. 

   1. Hitzarmen hau 2010eko abenduaren 31ra arte egongo da indarrean; alde batek berariaz salatu ezean, berez luzatuko da beste urtebeterako. Salaketa indarraldia amaitu baino hilabete lehenago aurkeztu beharko da gutxienez. 

   2.- Zerga Agentzia ohartzen bada agintari, funtzionario edo langile batek ez dituela isilpean gorde eskuratutako datu batzuk edo ez duela bete hitzarmenean ezarritakoaren arabera informazioaren horniduran aintzat hartu beharreko printzipio edo erregeletako bat, edo datuak eskuratzean edo haien kontrolean gorabehera edo irregulartasunen bat antzematen badu, hornidura etetea edo mugatzea erabaki ahal izango du. 

   3.- Halaber, Euskal Autonomia Erkidegoko Administrazio Orokorra ohartzen bada erakunde lagatzaileak ez duela bete hitzarmenean ezarritakoaren arabera informazioaren horniduran aintzat hartu beharreko printzipio edo erregeletako bat, informazio eskaerak etetea edo mugatzea erabaki ahal izango du. 

   Aldeek hitzarmenaren bi ale sinatu dituzte, ados daudela adierazteko. 

ZERGA ADMINISTRAZIOKO ESTATUKO AGENTZIAREN PARTEZ 

(Izenpea eskuordetuz, 2010eko irailaren 24ko Ebazpenean ezarritakoaren arabera)
Juan Manuel López Carbajo

Zuzendari Nagusia

Madril, 2010ko irailaren 30a

EUSKAL AUTONOMIA ERKIDEGOAREN PARTEZ 
Idoia Mendia Cueva

Justizia eta Herri Administrazioko Sailburua
Vitoria-Gasteiz, 2010ko urriaren 21a
